
ACORD DE LA MESA DEL PARLAMENT PEL QUAL S’APROVA LA VERSIÓ EN OCCITÀ (ARANÈS) DE LA LLEI 9/2017, DEL 27 DE JUNY, D’UNIVERSALITZACIÓ DE L’ASSISTÈNCIA SANITÀRIA AMB CÀRREC A FONS PÚBLICS PER MITJÀ DEL SERVEI CATALÀ DE LA SALUT

De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 12 de juliol de 2017 ha aprovat la versió en occità, en varietat aranesa, de la Llei d’universalització de l’assistència sanitària amb càrrec a fons públics per mitjà del servei català de la salut, aprovada pel Ple del Parlament en la sessió tinguda el dia 15 de juny de 2017 i publicada en el Butlletí Oficial del Parlament de Catalunya número 446, del 22 de juny de 2017, i en el Diari Oficial de la Generalitat de Catalunya número 7401, del 29 de juny de 2017, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya (DOGC) i s’hi inclogui el número i la data de la llei publicada, i també la fórmula de promulgació.

Palau del Parlament, 12 de juliol de 2017

El secretari segon	         La presidenta




David Pérez Ibáñez	Carme Forcadell i Lluís





ACÒRD DERA MESA DETH PARLAMENT PETH QUAU S’APRÒVE ERA VERSION EN OCCITAN (ARANÉS) DERA LEI 9/2017, DETH 27 DE JUNH, D’UNIVERSALIZACION DERA ASSISTÉNCIA SANITÀRIA DAMB CARGUE A HONS PUBLICS PER MIEI DETH SERVICI CATALAN DERA SALUT 

De conformidad damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 12 de junhsèga de 2017, ha aprovat era version en occitan, en varietat aranesa, dera Lei d’universalizacion dera assisténcia sanitària damb cargue a hons publics per miei deth Servici Catalan dera Salut, aprovada peth Plen deth Parlament ena session aguda eth dia 15 de junh de 2017 e publicada en Butlletí Oficial del Parlament de Catalunya numèro 446, deth 22 de junh de 2017, e en Diari Oficial de la Generalitat de Catalunya numèro 7401, deth 29 de junh de 2017, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.

Palau deth Parlament, 12 de junhsèga de 2017

Eth secretari dusau	          Era presidenta




David Pérez Ibáñez	     Carme Forcadell i Lluís





Lei d’universalizacion dera assisténcia sanitària damb cargue a hons publics per miei deth Servici Catalan dera Salut
Preambul
Er article 23.1 der Estatut d’autonomia de Catalonha establís que totes es persones an dret a accedir en condicions d’igualtat e gratuïtat as servicis sanitaris de responsabilitat publica, enes tèrmes qu’establissen es leis.
Damb era aprobacion dera Lei der Estat 14/1986, deth 25 d’abriu, generau de sanitat, se produsic un auanç ena universalizacion dera assisténcia sanitària damb cargue a hons publics, qu'a hèt que lèu lèu era totalitat dera poblacion age garantit er accès ad aguesti servicis sanitaris. En Catalonha, un moment decisiu deth procès d’universalizacion siguec era aprobacion dera Lei 21/2010, deth 7 de junhsèga, d’accès ara assisténcia sanitària de cobertura publica a cargue deth Servici Catalan dera Salut. Totun, pr’amor dera crisi economica, er Estat a adoptat bères mesures legislatives que se pòden considerar ua fractura deth qu'a d’èster un sistèma nacionau de salut fondamentat en accès universau.
Aguesta naua lei a coma objectiu arténher definitivament era universalizacion dera assisténcia sanitària damb cargue a hons publics per miei deth Servici Catalan dera Salut, eliminar quaussevolh inegalitat que i pogue auer entre es persones residentes en Catalonha, e complir de manèra efectiva çò qu'establissen eth dit article 23.1 der Estatut d’autonomia e, enquiàs normes internacionaus sus drets umans, coma era Declaracion Universau de Drets Umans, que, en article 25.1, establís que tota persona a, entre auti drets, eth dret ara assisténcia medicau. En aguest sens, cau rebrembar que, en çò que hè ara restriccion der accès ara assisténcia sanitària, eth Comitat de Drets Economics, Sociaus e Culturaus des Nacions Unides, en mai deth 2012, ja sollicitèc de hèr qu’era assisténcia sanitària arribèsse a totes es persones residentes en un territòri, independentament dera sua situacion administrativa.
Atau, era universalizacion dera assisténcia sanitària non ei sonque un déuer morau inevitable, senon qu'ei ua obligacion derivada des normes internacionaus, ja qu'aguestes, un còp acceptades, an ua valor jerarquica superiora ara quau s'an d’ajustar es normes intèrnes que regulen es drets des persones.
D’acòrd damb açò, aguesta lei establís que toti es residents en Catalonha an dret ara assisténcia sanitària, damb cargue a hons publics, per miei deth Servici Catalan dera Salut, en tot culminar atau era universalizacion dera assisténcia sanitària en Catalonha. Aguesta lei permet dar servici a tota era poblacion, sense exclusions, en toti es encastres dera medecina –en medecina preventiva, curativa, reabilitadora e palliativa e en promocion dera salut– e en totes es etapes dera vida. 
Era Lei dispòse qu'era condicion de resident s’a d’acreditar mejançant er empadronament en un municipi de Catalonha, mès, en tot tier en compde es circonstàncies especiaus de determinadi collectius, damb un caractèr subsidiari e complementari, permet qu'era residéncia se pogue acreditar mejançant d’auti critèris d’arraïtzament qu'an d’èster concretadi e desplegadi per reglament damb era fin de hèr possible er accès ara assisténcia sanitària publica a collectius en risc d’exclusion sociau, atenguda era diuersitat d’aguesti collectius e era eterogeneïtat e era variabilitat d’aguestes circonstàncies. 
Er efècte avantatjós d’aumentar era cobertura damb servicis sanitaris de besonh e de bona qualitat ei documentat per informes e estudis que demòstren qu'un melhor accès ara assisténcia sanitària integrau melhore era salut de tota era poblacion, en benefici, mès que mès, des persones mès praubes. En aguest sens, entà assegurar qu'era universalitat met es persones en centre deth sistèma, cau qu'aguest compde damb era atencion primària coma un des sòns elements nuclears, pes valors qu'apòrte d’equitat, sostenibilitat, seguretat e melhora d’atencion as besonhs dera persona e era comunitat. 
Aguesta lei ei compausada de cinc articles, sus eth dret universau ara assisténcia sanitària, es condicions entà accedir-i, eth contengut dera assisténcia, er encastre territoriau e es mesures entà garantir-ne e hèr-i efectiu er accès. Era part finau cònste de sèt disposicions addicionaus, es sies prumères sus era condicion de beneficiaris de determinadi collectius, era cobertura sanitària des catalans residents en exterior e des que trabalhen dehòra dera Union Europèa e der Espaci Economic Europèu, era compensacion des despenses sanitàries en cas de fraudaria de lei e era analisi e era publicacion des donades sus frequentacion sanitària, e era setau sus es recorsi entath pagament deth complement ara pension des infermièrs e d’auti professionaus sanitaris der Institut Catalan dera Salut que se prejubilèren abans deth 2005; ua transitòria sus era reconeishença deth dret ara assisténcia des persones que non son beneficiàries deth Sistèma Nacionau de Salut der Estat ara entrada en vigor; ua derogatòria, e tres finaus sus eth procediment entara reconeishença deth dret ara assisténcia sanitària, eth desplegament dera Lei e era entrada en vigor.
Article 1. Dret universau ara assisténcia sanitària 
Toti es residents en Catalonha, enes tèrmes qu'establís aguesta lei, an dret ara assisténcia sanitària damb cargue a hons publics per miei deth Servici Catalan dera Salut.
Article 2. Condicions d'accès ara assisténcia sanitària 
1. Er accès ara assisténcia sanitària damb cargue a hons publics per miei deth Servici Catalan dera Salut des persones qu'an era condicion d’assegurades o beneficiàries deth Sistèma Nacionau de Salut der Estat s’a d’ajustar ath qu’establís era norma sectoriau especifica per arrason dera quau se les a arreconeishut aguesta condicion.
2. Er accès ara assisténcia sanitària publica per miei deth Servici Catalan dera Salut des persones que non an era condicion d’assegurades o beneficiàries deth Sistèma Nacionau de Salut der Estat requerís qu'acrediten era sua residéncia en Catalonha e que non agen accès ara assisténcia sanitària, damb cargue a hons publics, per miei d’ua entitat diferenta deth Servici Catalan dera Salut.
3. As efèctes d'aguesta lei, se compren per residents:
a) Es persones empadronades en un municipi de Catalonha.
b) Es persones qu'acrediten eth sòn arraitzament en Catalonha per miei des critèris que se despleguen per reglament e qu’an d'auer per objècte dar accès ara assisténcia sanitària, damb cargue a hons publics, a persones e collectius en risc d'exclusion sociau. 
Article 3. Contengut dera assisténcia sanitària 
1. Toti es residents en Catalonha qu'an dret ara assisténcia sanitària damb cargue a hons publics per miei deth Servici Catalan dera Salut an dret as prestacions fixades en cada moment pes servicis sanitaris deth Sistèma Nacionau de Salut der Estat, de conformitat damb eth contengut qu'establisque era norma sectoriau especifica.
2. Es persones que son en Catalonha e que non an era condicion de residentes cossent damb er article 2.3, an dret, en tot cas, ara assisténcia sanitària d’urgéncia, independentaments de quina ne sigue era causa, e ara continuitat d’aguesta atencion enquiara situacion de nauta medicau o remission dera causa pera quau an entrat en centre o an accedit ath servici o establiment sanitari, sense prejudici qu'aguestes persones o, se s’escatz, es tresaus obligadi legaument o contractuaument a assumir-ne es despenses agen de hèr-se cargue deth pagament deth còst dera assisténcia sanitària recebuda. 
3. Era assisténcia sanitària d’urgéncia que’n hè referéncia er apartat 2 ei a cargue deth Servici Catalan dera Salut se non i a cap tresau obligat legaument o contractualment a assumir-ne es despenses corresponentes e era persona qu'a recebut era assisténcia acredite, cossent damb çò que s’establisque per reglament, era insufisença de recorsi economics entà afrontar-les en tot préner coma referéncia er indicador de renda mès favorable que determine eth reglament. 
4. Es residents en Catalonha qu'an dret ara assisténcia sanitària damb cargue a hons publics e que, cossent damb çò que s’establisque per reglament, se tròben en situacion de vulnerabilitat sociau o sanitària o en situacion d’insufisença economica son exemptats de hèr aportacions ena prestacion farmaceutica ambulatòria; en aguesti supòsits, eth Servici Catalan dera Salut n’assumís era totalitat dera despena. 
Article 4. Encastre territoriau 
Es persones que non agen era condicion d’assegurades o beneficiàries deth Sistèma Nacionau de Salut der Estat, qu'acrediten era sua residéncia en Catalonha e que non agen accès ara assisténcia sanitària, damb cargue a hons publics,  per miei de ua auta entitat diferenta deth Servici Catalan dera Salut an dret sonque ara assisténcia sanitària que se prèste laguens eth territòri de Catalonha.
Article 5. Garantia deth dret d'accès ara assisténcia sanitària 
1. Eth Servici Catalan dera Salut a d’elaborar e desvolopar un programa de formacion adreçat ath personau administratiu e sanitari de toti es centres, servicis e establiments deth Servici Catalan dera Salut entà garantir e hèr efectiu eth dret d’accès universau ara atencion sanitària en Catalonha enes tèrmes establidi per aguesta lei.   
2. Es centres, servicis e establiments publics e concertadi que prèsten assisténcia sanitària an d’exibir era informacion sus eth dret d’accès universau ara atencion sanitària d’ua manèra plan visibla, clara, comprensibla independentament dera lengua des possibles beneficiaris e indobtabla en çò que hè ath dret d’accès as prestacions sanitàries contengudes en aguesta lei. 
Disposicions addicionaus
Prumèra. Condicion d’assegurat e de beneficiari de determinadi collectius
Era regulacion qu'aguesta lei hè der accès ara assisténcia sanitària, damb cargue a hons publics, per miei deth Servici Catalan dera Salut s’a de compréner sense prejudici de ço qu'establissen, entà determinadi collectius, es disposicions addicionaus deth Reiau decret 1192/2012, deth 3 d’agost, peth quau se regule era condicion d’assegurat e de beneficiari a efèctes dera assisténcia sanitària en Espanha, damb cargue a hons publics, per miei deth Sistèma Nacionau de Salut, e era rèsta de normes especifiques aplicables.
Dusau. Cobertura sanitària des catalans residents en exterior
Es persones non residentes en Catalonha inscrites en Registre de catalans residents en exterior an dret ara assisténcia sanitària, damb cargue a hons publics, per miei deth Servici Catalan dera Salut pendent eth sòn sojorn temporau en Catalonha en cas que non i age cap tresau obligat legaument o contractuaument a assumir es despenes corresponentes, cossent damb çò que s’establisque per reglament.
Tresau. Reconeishença deth dret d’assisténcia sanitària as trabalhadors residents en Catalonha que trabalhen dehòra dera Union Europèa e der Espaci Economic Europèu 
Eth dret ara assisténcia sanitària des persones empadronades en bèth municipi de Catalonha e que trabalhen dehòra dera Union Europèa e der Espaci Economic Europèu e des sòns beneficiaris a eth madeish contengut, era madeisha estenduda e eth madeish regim juridic qu'eth dret des titulars a qué hè referéncia er article 2. 
Quatau. Compensacion de despenes d’assisténcia sanitària en cas de fraudaria de lei 
Es persones que non agen era condicion d’assegurades o beneficiàries deth Sistèma Nacionau de Salut der Estat e que, en vertut d’aguesta lei, agen accès ara assisténcia sanitària, damb cargue a hons publics, per miei deth Servici Catalan dera Salut an de compensar es despenes dera assisténcia sanitària recebuda se s’acredite qu'eth sòn accès se hec en fraudaria de lei.
Cincau. Analisi e publicacion de donades sus era frequentacion sanitària
Eth Govèrn, damb er objectiu d’elaborar politiques publiques que donguen responsa as besonhs dera societat, damb caractèr annau, a de recuélher es donades sus era frequentacion sanitària, hèr-ne ua analisi e publicar-les, tanben annaument, desagregades per situacion administrativa des persones e per sèxe, cossent damb es recomanacions deth Comitat de Drets Economics, Sociaus e Culturaus des Nacions Unides, entà incorporar era perspectiva de genre enes politiques de salut e redusir es desigualtats entre hemnes e òmes en aguest encastre. 
Siesau. Seguiment des programes sanitaris sus era basa dera situacion epidemiologica
Es servicis sanitaris an de seguir, d’ua manèra especiau, es programes sanitaris d’interès entara salut publica que determine eth departament competent en matèria de salut sus era basa dera situacion epidemiologica en Catalonha. 
Setau. Professionaus sanitaris der Institut Catalan dera Salut
Eth Govèrn, laguens des disponibilitats pressupostàries entath 2017, a de destinar es recorsi de besonh entath pagament deth complement ara pension des infermièrs e d’auti professionaus sanitaris der Institut Catalan dera Salut que se prejubilèren abans deth 2005. 
DISPOSICION TRANSITÒRIA. Reconeishença deth dret ara assisténcia sanitària as persones que non an era condicion d’assegurades o beneficiàries deth sistèma nacionau de salut der Estat damb anterioritat ara entrada en vigor dera Lei
Es persones qu’ara entrada en vigor d’aguesta lei non an era condicion d’assegurades o beneficiàries deth Sistèma Nacionau de Salut der Estat mès an reconeishut er accès ara assisténcia sanitària, damb cargue a hons publics, per miei deth Servici Catalan dera Salut pòden contunhar de gaudir d’aguesta assisténcia enes madeishes condicions e, atau madeish, acuelher-se ara universalizacion qu'establís aguesta lei, se complissen es requisits corresponents.
Disposicion derogatòria
Se deròguen:
a) Era Lei 21/2010, deth 7 de junhsèga, d’accès ara assisténcia sanitària de cobertura publica a cargue deth Servici Catalan dera Salut.
b) Es disposicions que s’opausen a çò qu’establís aguesta lei o la contradiguen.
Disposicions finaus
Prumèra. Procediment entara reconeishença deth dret d’assisténcia sanitària 
1. Eth procediment entara reconeishença deth dret ara assisténcia sanitària publica per miei deth Servici Catalan dera Salut as persones que non agen era condicion d’assegurades o beneficiàries deth Sistèma Nacionau de Salut der Estat, e tanben eth document acreditatiu d’aguest dret, s’an d’establir per reglament. 
2. Eth procediment que’n hè referéncia er apartat 1 s’a d’establir de sòrta que se garantisque eth dret ara assisténcia sanitària d’urgéncia qu'an reconeishut es persones que’n hè referéncia er article 3.2, dempús deth moment de presentar era sollicitud.
3. En procediment que’n hè referéncia er apartat 1 es persones interessades pòden compréner qu'era sua sollicitud a estat estimada per silenci administratiu, en tèrme de tres mesi a compdar dera data dera presentacion dera sollicitud, sense prejudici dera obligacion dera Administracion de dictar-ne ua resolucion exprèssa. 
Dusau. Aplicacion e desplegament
Eth Govèrn, en tèrme de tres mesi a compdar dera entrada en vigor d’aguesta lei, a d’aprovar es disposicions que siguen de besonh entà desplegar-la e executar-la e adoptar es mesures de besonh e apertientes damb era madeisha fin. 
Tresau. Entrada en vigor
Aguesta lei entre en vigor eth madeish dia d’auer estat publicada en Diari Oficial de la Generalitat de Catalunya.

